
mailto:scienceproblems.uz@gmail.com
https://t.me/scienceproblems_uz

Жиноя-процессуал ҳуқуқи 
кафедраси ўқитувчиси 

ЖИНОЯТ ИШИНИ ТУГАТИШ АСОСИ СИФАТИДА ЯРАШУВ ВА ХУСУСИЙ 
АЙБЛОВНИНГ ЎЗИГА ХОС ЖИҲАТЛАРИ 

Аннотация. Мазкур мақолада ярашув ва хусусий айбловга асосан жиноят ишини тугатишнинг 
ўзаро нисбати, уларнинг ўзига хос жиҳатлари моддий ва процессуал ҳуқуқ нормалари орқали таҳлил 
этилди. Мақолада ярашув ва хусусий айбловга асосан жиноят ишини тугатиш бўйича олимлар томонидан 
илгари сурилган илмий-назарий қарашлар орқали ушбу институтнинг қўлланиш доираси ўрганилди. 
Олимларнинг қарашлари ва илгари сурган ғояларидан келиб чиққан ҳолда, ярашув ва хусусий айбловга 
асосан жиноят ишини тугатиш илмий, назарий, амалий ва қонунчилик нормалари асосида таҳлил этилди. 

Калит сўзлар: ярашув, жиноят ишини тугатиш, жавобгарлик, айбини тан олиш, жабрланувчи, 
хусусий айблов 

ОСОБЕННОСТИ ПРИМИРЕНИЯ И ЧАСТНОГО ОБВИНЕНИЯ 
КАК ОСНОВАНИЯ ДЛЯ ПРЕКРАЩЕНИЯ УГОЛОВНОГО ДЕЛА 

Аннотация. В данной статье проанализировано соотношение прекращения уголовного дела на 
основании примирения и частного обвинения, их специфика через нормы материального и 
процессуального права. В статье исследуется сфера применения этого института посредством научно-
теоретических взглядов, выдвинутых учеными на прекращение уголовного дела по признаку 
примирения и частного обвинения. Исходя из взглядов и представлений ученых, прекращение 
уголовного дела на основании примирения и частного обвинения анализировалось на основе научных, 
теоретических, практических и законодательных норм. 

Ключевые слова: примирение, прекращение уголовного дела, ответственность, признание вины, 
потерпевший, частное обвинение. 

SPECIFIC ASPECTS OF RECONCILIATION AND PRIVATE PROSECUTION 
AS GROUNDS FOR TERMINATING CRIMINAL CASES 

Abstract. This article analyzes the relationship between the termination of a criminal case on the basis of 
reconciliation and private prosecution, their specificity through the norms of substantive and procedural law. The 
article explores the scope of this institution through scientific and theoretical views put forward by scientists on 
the termination of a criminal case on the basis of reconciliation and private prosecution. Based on the views and 

ideas of scientists, the termination of a criminal case on the basis of reconciliation and private prosecution was 
analyzed on the basis of scientific, theoretical, practical and legislative norms. 

Keywords: reconciliation, termination of the criminal case, a responsibility, guilty plea, victim, private 
prosecution. 

Кириш. Сўнги йилларда суд-ҳуқуқ ислоҳотларини амалга оширишда жиноят ва 

жиноят-процессуал қонунчилигини янада либераллаштириш ҳамда такомиллаштириш 

устувор вазифалардан бири ҳисобланади. Ўзбекистон Республикаси Президентининг 

2018 йил 14 майдаги ПҚ–3723-сон қарори билан тасдиқланган Ўзбекистон 

Республикасининг Жиноят ва жиноят-процессуал қонунчилигини такомиллаштириш 

Концепциясида [11] мазкур вазифани амалга ошириш энг устувор вазифалардан бири 

сифатида белгиланган.  

Хусусан, ушбу Концепцияда жиноят процессида шахснинг ҳуқуқлари, 

эркинликлари ва қонуний манфаатларини ишончли ҳимоя қилиш кафолатини 

такомиллаштириш мақсадида ярашув институтини қўллаш доирасини янада 

кенгайтириш муҳим йўналишлардан бири сифатида белгиланган. 

Адабиётлар таҳлили ва методология. Бугунги кунда жиноят ишини тугатиш 

институти кўплаб олимлар [4, Б.8] томонидан ўрганилмоқда. Хусусан, суд муҳокамасида 

ярашувни такомиллаштириш (С. Сахаддинов [10, Б.25]), жиноий жавобгарликка тортиш 

муддатларининг ўтганлиги муносабати билан жиноий жавобгарлик ва жазодан озод 

қилиш муаммолари (Ш.Ниязова [5, Б.25]) жиноят қонунларининг либераллаштирилиши 

жараёнида жиноий жавобгарликдан озод қилишни такомиллаштириш муаммолари 

(Ш. Бердиев [1, Б.116-117]), жиноят процессида хусусий айблов назария ва амалиёти 

бўйича (Б. Рашидов [6, Б.322]) мавзулар ўрганилган. 

Мақолани ёзишда индукция ва дедукция каби мантиқий услублардан, 

тарихийлик, қиёслаш, илмий манбаларни комплекс тадқиқ қилиш, статистик 

маълумотларни таҳлил қилиш, қонун ҳужжатлари талқини, ҳуқуқни қўллаш 

амалиётини ўрганиш, жиноят ишларига оид материалларни ўрганиш каби усуллардан 

фойдаланилган. 

Муҳокама. Жиноят-процессуал қонунчилик нормаларининг вазифаларини 

амалда таъминлаш, шу жумладан, жиноятларни тез ва тўлиқ очиш, жиноят содир этган 

ҳар бир шахсни фош этиш, жабрланувчига етказилган мулкий зарарни қоплаш, айбсиз 

шахсларни асоссиз равишда жавобгарликка тортилмаслиги ва реабилитация 

қилинишида жиноят ишини тугатиш институти муҳим роль ўйнайди. Чунки, жиноят 

ишини қайсидир асосга кўра тугатиш шахснинг ҳуқуқий ҳолатига таъсир қилиб, турли 

хил ҳуқуқий оқибатларни келтириб чиқаради.  

Бундан, жиноят ишини ярашув ва хусусий айбловга асосан тугатиш ҳам мустасно 

эмас. Чунки жиноят ишини ярашув ёки хусусий айбловга асосан тугатиш бир-бирига 

ўхшаш хусусиятларга эга бўлишдан ташқари, ўзига хос хусусиятларга эга эканлиги 

билан ҳам ажралиб туради.  

Шунга асосан, ярашувга ва хусусий айбловга асосан жиноят ишини тугатишнинг 

ўзига хос жиҳатлари ва уларнинг ўзаро нисбатини тадқиқ этиш жиноят процессида 

муҳим масалалардан бири ҳисобланади. Бу бир тарафдан шахснинг ҳуқуқий ҳолатига 

SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023 

395 

таъсир қилса, иккинчи тарафдан ишни соддалаштирилган шаклда юритиш имконини 

беради. 

Ярашилганлиги муносабати билан ёки хусусий айбловга асосан шахсни жиноий 

жавобгарликдан озод қилиш шахсни реабилитация қилмайдиган (шахсни 

оқламайдиган) асосга кўра жиноят ишини тугатиш деб номланади. Бундан вазиятда 

маълум ҳолатларга мувофиқ шахсни жиноий жавобгарликка тортишнинг ҳуқуқий 

асослари мавжуд бўлмайди: жиноий жавобгарликка тортиш муддатининг ўтиб кетиши, 

айбдор ўз қилмишига амалда пушаймон бўлиши, ярашув, жабрланувчининг шикоятига 

асосан қўзғатиладиган ишларда унинг шикоят аризасининг мавжуд бўлмаслиги ва 

бошқалар [8, Б.586]. 

Жиноят-процессуал кодексининг 84-моддасида айблилик масаласини ҳал 

қилмасдан туриб (реабилитация қилинмайдиган асослар бўйича) жиноят ишини 

тугатишнинг 13 та асоси назарда тутилган [2, Б.110] бўлиб, ярашув ва хусусий айблов 

ҳам мазкур асосларга киради. 

Жиноий жавобгарликдан озод қилиш асоси сифатида ярашув айбдор шахс ва 

жабрланувчининг ўзаро келишувидир. Бу жабрланувчи айбдор шахсни кечиришини ва 

шаxсни содир этган қилмиши учун жиноий жавобгарликка тортилишини истамасликда 

намоён бўлади. Бунда, айбдордан ўз айбини тан олиб, етказилган зарарни қоплаш талаб 

қилинади [9, Б.585]. 

Хусусий айблов деганда, фақат жабрланувчининг шикояти бўлганида 

қўзғатиладиган, жабрланувчи (ёки унинг вакили)нинг талаб-хоҳиши асосида иш 

юритиладиган жиноятларга оид ишларда жабрланувчи, унинг номидан вакили 

(адвокати) қувватлайдиган айблов тушунилади [7, Б.71]. 

Мазкур фикр билан келишган ҳолда шуни айтиш мумкинки, хусусий айблов 

жабрланувчининг даъвоси асосида қўзғатиладиган, тергов қилинадиган ва суд 

муҳокамаси ўтказилиб, иш мазмунан ҳал этиладиган, шунингдек жабрланувчининг 

ариза бермаганлиги асосида жиноят иши қўзғатишни рад этиш ва берган аризаси 

асосида иш қўзғатилганидан сўнг ушбу даъвосидан воз кечганида ишни тугатиш билан 

боғлиқ иш юритуви жараёнларини ифодалайди. 

Ярашувни амалга оширишда, албатта, қонунда назарда тутилган шартлар 

(қилмиш Жиноят кодексининг 661-моддаси доирасига тушиши, жиноят натижасида 

етказилган зарар бартараф этилган ёки воз кечилган бўлиши, жабрланувчи ариза билан 

мурожаат қилиши) бажарилиши талаб этилади, акс ҳолда ярашувни амалга ошириб 

бўлмади.  

Хусусий айбловга асосан жиноят ишини тугатишда эса, хусусий айблов доирасига 

тушадиган ишлар бўйича жабрланувчининг шикоят аризаси бўлмаслиги ёки уни 

қайтариб олган бўлиши талаб этилади. 

Ярашув институти Ўзбекистон Республикасининг “Жиноий жазоларнинг 

либераллаштирилиши муносабати билан Ўзбекистон Республикасининг Жиноят, 

жиноят-процессуал кодекслари ҳамда маъмурий жавобгарлик тўғрисидаги кодексига 

ўзгартишлар ва қўшимчалар киритиш ҳақида” 2001 йил 29 августдаги 254–II-сон 

Қонунига [13] асосан шахсни жиноий жавобгарликдан озод қилишнинг алоҳида асоси 

сифатида қонунчилигимизга киритилди. Бугунги кунга келиб, ярашувга тушадиган 

жиноят ишлари сони 47 та этди. 

Хусусий айблов институти эса, 1994 йилда қабул қилган Ўзбекистон 

Республикасининг Жиноят-процессуал кодексининг 325-моддасида қисман ўз 

ифодасини топган эди. 

1994 йилда фақат айбни оғирлаштирмайдиган ҳолатларда номусга тегиш ва 

жинсий эҳтиёжни зўрлик билан ғайритабиий усулда қондирганлик тўғрисидаги 

(Жиноят кодекси 118-моддасининг биринчи қисми ва 119-моддасининг биринчи 

қисми) ишлар хусусий айблов доирасига тушган. Ҳозирга келиб эса, жабрланувчининг 

шикоятига асосан қўзғатиладиган жиноят ишлари сони 17 тага етди. 

Хусусий айблов асосида иш юритилишининг бир қанча ижобий жиҳатлари 

мавжудлиги, жиноят билан боғлиқ низоли вазиятларда тезкорлик билан ечим топишга 

имконият беришини ҳисобга олган ҳолда ушбу институтни қўллашда қонунийликни 

таъминлаш ва фуқароларнинг ҳуқуқ ва қонуний манфаатлари мустаҳкам ҳимоя 

қилинишига эришиш жуда ҳам долзарб ҳисобланади. Айнан ушбу кафолатлар 

қонунчиликда акс эттирилиши орқали хусусий айбловни янада кенгайтириш ва юқори 

самарадорликда қўлланилишига эришиш мумкин. 

Ярашув ва хусусий айбловга асосан жиноят ишини тугатиш бир-бирига ўхшаш 

бўлса (айблилик масаласи ҳал этилмасдан туриб жиноят иши тугатилса) ҳам, уларнинг 

ўзига хос жиҳатлари ҳам мавжуд. 

Биринчидан, амалдаги тартибга кўра, ярашувни қўллаш 4 босқичда: жабрланувчи 

томонидан ариза бериш, суриштирувчи ва терговчи томонидан қарор қабул қилиш, 

прокурор розилигини олиш ҳамда суд муҳокамасини қамраб олади. Бунда, ярашув ҳар 

доим суд томонидан қўлланилади.  

Хусусий айблов, яъни жабрланувчининг аризасига асосан қўзғатиладиган жиноят 

ишларида (Жиноят-процессуал кодексининг 325-модда) жиноят ишларини тугатиш 

босқичлари фақат икки босқичдан иборат бўлиб, бунда жабрланувчининг аризаси 

мавжуд эмаслиги асосида терговга қадар текширув, суриштирув ёки тергов органи 

қарор қабул қилади. Яъни, ярашувдан фарқли равишда Жиноят-процессуал 

кодексининг 84-моддаси ва 325-моддасига мувофиқ хусусий айблов бўйича жиноят 

ишларини тугатишда прокурорнинг розилигини олиш ҳамда суд муҳокамаси 

босқичлари мавжуд эмас. 

Ҳар икки ҳолатда иш ЖПКнинг 84-моддасига асосан айблилик ҳақидаги масала 

ҳал қилинмасдан тугатилади. 

Иккинчидан, иккала институт ўртасидаги яна бир фарқли томон иш тугатилган 

тақдирда келиб чиқадиган оқибатда. Яъни, ярашувга асосан жиноят иши тугатилган 

тақдирда, кейинчалик жабрланувчи ёки унинг қонуний вакили иш юритишни қайта 

тиклаш тўғрисида илтимоснома бериш ҳуқуқини йўқотади. Бунда, жабрланувчи ёки 

унинг қонуний вакилидан аризани қабул қилиш вақтида суриштирувчи, терговчи, 

прокурор ва суд уларга ярашув тасдиқланган тақдирда, ушбу иш бўйича жиноят иши 

юритишни қайта тиклаш тўғрисида илтимоснома бериш ҳуқуқини йўқотишини 

тушунтиради ҳамда бу ҳақда баённома тузилади. Хусусий айблов (жабрланувчининг 

аризасига асосан қўзғатиладиган жиноят ишларида) бўйича жиноят ишини тугатишда 

тарафлар шикоят қилиш ҳуқуқини сақлаб қолишади. 

Учинчидан, ярашув ёки хусусий айбловга асосан жиноят ишини тугатиш 

шартларида ҳам фарқлар мавжуд. Жиноят натижасида етказилган зарарни қоплаш 

ярашувга асосан жиноят ишини тугатишда асосий талаблардан бири ҳисобланади. 

Е.В.Смахтин ҳам жиноят ишини ярашувга асосан тугатишда жиноят натижасида 

етказилган зарар қопланишини ҳамда зарарнинг қопланганлик фактининг мавжудлиги 

тегишли ҳужжатлар (квитанция, тилхат) билан тасдиқланиши лозимлигини қайд этган 

[11, Б.19]. 

Айрим муаллифлар ҳам жиноят натижасида жабрланувчига етказилган зарарни 

қоплаш ҳамда унинг ихтиёрий амалга оширилиши ярашувнинг асосий моҳиятини 

ташкил этишини қайд этишган [3, Б.113]. 

Хусусий айблов бўйича жиноят ишини тугатишда жиноят натижасидан 

етказилган зарарни қоплаш мажбурияти назарда тутилмаган. Бунда, асосий мезон 

содир этилган жиноят Жиноят-процессуал кодекси 325-моддалар доирасига тушиши ва 

жабрланувчи жиноят содир этган шахсни жавобгарликка тортишни сўраб ариза билан 

мурожаат қилмаслиги ҳисобланади. 

Шу билан бирга, айрим ҳолатларда жабрланувчининг шикоят мавжуд бўлмаган 

тақдирда ҳам прокурор жабрланувчининг шикоятисиз ҳам жиноят ишини қўзғатиши 

мумкин. 

Хусусан, жабрланувчи ночор аҳволда бўлганлиги, айбланувчига қарам 

бўлганлиги туфайли ёки бошқа сабабларга кўра ўз ҳуқуқини ва қонуний манфаатларини 

ўзи ҳимоя қила олмайдиган алоҳида ҳолларда прокурор жиноят ишини 

жабрланувчининг шикояти мавжуд бўлмаса ҳам қўзғатиши шарт. 

Тўртинчидан, Жиноят кодекси 661-моддаси иккинчи қисмига асосан ярашув 

вақтида гумон қилинувчи, айбланувчи ёки судланувчида илгари оғир ёки ўта оғир 

жинояти учун судланганлик ҳолати бўлмаслиги талаб этилади. Мазкур шарт ярашувни 

қўллаган ҳолда, жиноят ишини тугатишни қўллашни қайсидир маънода чеклайди.  

Бироқ, ушбу қоида жазо мақсади билан боғлиқ бўлиб, шахс содир этган қилмиши 

учун хулоса чиқариши лозимлигини ўзида ифода этади. Хусусий айбловга асосан 

жиноят ишини тугатишда эса, шахснинг илгари жиноят содир этганлиги ёки 

этмаганлик ҳолати, улардан келиб чиқадиган ҳуқуқий оқибатлар ҳеч қандай аҳамият 

касб этмайди. 

Натижа. Шуни ҳам қайд этиш керакки, хусусий айбловга асосан жиноят ишини 

тугатишда айрим муаммоли ҳолат ҳам мавжуд. Хусусан, бу ҳолат Жиноят-процессуал 

кодекси 84-моддаси биринчи қисми 6-бандида белгиланган норма билан боғлиқ. Яъни 

мазкур бандда иш фақат жабрланувчининг шикояти билан қўзғатиладиган ҳолларда 

унинг шикояти бўлмаса, Жиноят-процессуал кодексининг 325-моддасида назарда 

тутилган ҳоллар бундан мустасно, иш тугатилиши белгиланган.  

Жиноят-процессуал кодексининг 325-моддасида эса, жабрланувчининг 

шикоятига асосан қўзғатиладиган жиноят ишлари берилган. Мазкур нормани таҳлил 

этадиган бўлсак, Жиноят-процессуал кодекси 84-моддаси биринчи қисми 6-бандига 

асосан жабрланувчининг шикояти билан қўзғатиладиган ҳолларда унинг шикояти 

бўлмаса, жиноят иши айблилик масаласини ҳал қилмасдан туриб тугатилиши лозим. 

Бироқ, мазкур банднинг ўзида Жиноят-процессуал кодексининг 325-моддасида назарда 

тутилган ҳоллар бундан мустасно деган норма ҳам белгилаб қўйилган.  

Модда мазмунидан шуни тушуниш мумкинки, умумий маънода Жиноят-

процессуал кодексининг 325-моддасида назарда тутилган ҳоллар бундан мустасно 

(чунки мазкур норманинг ўзида жабрланувчининг шикоятига асосан жиноят иши 

қўзғатиладиган ҳолатлар берилган) деган норма, жиноят иши жабрланувчининг 

шикояти билан қўзғатиладиган ҳолларда унинг шикояти бўлмаса, жиноят иши 

тугатилиши лозимлигини истисно этади.  

Жиноят-процессуал кодекси 84-моддаси биринчи қисми 6-бандининг бундай 

таҳрирда баён этилишига асосий сабаб, Жиноят-процессуал кодексининг 325-

моддасида прокурорнинг жабрланувчининг шикоятисиз ҳам жиноят ишини қўзғатиш 

мумкин эканлиги ҳақидаги норманинг белгилаб қўйилганлиги ҳисобланади.  

Юқорида кўрсатилганидек, жабрланувчи ўзининг ҳуқуқлари ва қонуний 

манфаатларини ўзи ҳимоя қила олмайдиган алоҳида ҳолларда прокурор 

жабрланувчининг шикоятисиз ҳам жиноят ишини қўзғатиши шарт. Шунга кўра, 

Жиноят-процессуал кодекси 84-моддаси биринчи қисми 6-бандига қуйидаги 

мазмундаги таҳририй ўзгартириш киритиш лозим. 

“Иш фақат жабрланувчининг шикояти билан қўзғатиладиган ҳолларда унинг 

шикояти бўлмаса, прокурор жабрланувчининг шикоятисиз ҳам жиноят ишини 

қўзғатиш ҳоллари бундан мустасно;”. 

Хулоса. Юқоридаги таҳлил натижалари юзасидан, ярашув ва хусусий айбловга 

асосан жиноят ишини тугатишни такомиллаштириш мақсадида қуйидагилар таклиф 

этилади: 

Биринчидан, оғир ёки ўта оғир жиноятларни содир этганлик учун судланганлик 

ҳолати тугалланмаган ёки судланганлиги олиб ташланмаган шахсларнинг ярашганлик 

муносабати билан жиноий жавобгарликдан озод этилмаслигига оид қоидани қўйилган 

айбнинг оғирлиги, айбдорнинг шахси, ёши, соғлиғи, оилавий аҳволи ва бошқа 

ҳолатларни ҳам ҳисобга олиб, айрим тоифадаги шахсларга (вояга етмаганлар, биринчи 

ва иккинчи гуруҳ ногиронлиги бўлган шахслар, аёллар, олтмиш ёшдан ошган эркаклар) 

нисбатан қўлланилмаслигига оид қоидани бекор қилиш; 

Иккинчидан, Жиноят-процессуал кодекси 84-моддаси биринчи қисмининг 6-

бандига қуйидаги мазмундаги ўзгартириш киритиш таклиф этилади. 

“Иш фақат жабрланувчининг шикояти билан қўзғатиладиган ҳолларда унинг 

шикояти бўлмаса, прокурор жабрланувчининг шикоятисиз ҳам жиноят ишини 

қўзғатиш ҳоллари бундан мустасно;”. 

Учинчидан, Жиноят-процессуал кодекси 325-моддаси биринчи қисмида 

“жабрланувчининг вояга етмаганлик” ҳолатини ҳам прокурорга жабрланувчининг 

шикоят аризасиз ҳам жиноят ишини қўзғатиш ҳуқуқини берувчи ҳолат сифатида бериш 

таклиф этилади. 

Хулоса қилиб шуни айтиш мумкинки, жиноят ишининг ярашув ёки хусусий 

айбловга асосан тугатилиши жабрланувчи учун ҳам, жиноят содир этган шахс учун 

қулай ҳисобланади. Жабрланувчига айбдор шахс билан ярашиш ҳуқуқи берилганлиги 

жиноят процессидаги диспозитив ўзгаришларни кенгайтиришга ёрдам беради, чунки 

тарафларда ўзининг ярашувга бўлган ҳуқуқини эркин тасарруф этиш имконияти юзага 

келади. 

